
Mərkəzi Bankda sahibkarlar və kommersiya 
banklarının rəhbərləri ilə görüş keçirilib

AZƏRTAC xəbər verir ki, görüşün 
məqsədi sahibkarlarla maliyyə-bank 
sektoru arasında aktiv dialoq qur-
maqla milli iqtisadiyyatın iki mühüm 
sütunu kimi real sektorla maliyyə 
sistemi arasında əlaqələrin miqyasını 
genişləndirmək və dərinləşdirmək, ən 
mütərəqqi iqtisadi-idarəetmə texnolo-
giyaları ilə bu əlaqələrin keyfiyyətini 
yüksəltməkdən və bu sahədə mövcud 
olan problemlərin və onların həlli yol-
larını müəyyənləşdirməkdən ibarətdir.

  Mərkəzi Bankın sədri Elman 
Rüstəmov çıxış edərək Prezident 
İlham Əliyevin ölkənin makroiqtisadi 
vəziyyəti və sosial-iqtisadi inkişafına 
dair iqtisadi tənzimləmə institutları və 
maliyyə sektorunun qarşısında qoy-
duğu vəzifələri önə çəkib. Bildirib ki, 
dövlət başçısının rəhbərliyi ilə ölkədə 
makroiqtisadi və maliyyə sabitliyin da-
yanıqlılığının artırılması istiqamətində 
əhəmiyyətli işlər görülüb və hazırda 
bu istiqamətdə genişmiqyaslı dərin 
islahatlar davam etdirilir. Ümumilikdə, 
3-cü ildir ölkədə makroiqtisadi sa-
bitlik formalaşıb. İnflyasiyanın hədəf 
dəhlizində formalaşması iqtisadi 
şərtlərdə müəyyənlik yaradıb və 
iqtisadi fəallığa mühüm dəstək verib. 
Milli valyutamızın məzənnəsi ölkədə 
makroiqtisadi sabitliyin başlıca lövbəri 
kimi çıxış edib. Əldə olunmuş makro-
iqtisadi sabitliyi nəzərə alaraq ötən il 
monetar şəraitin həm pulun dəyərinin 
azaldılması, həm də pulun həcminin 
artırılması istiqamətində yumşaldıl-
ması həyata keçirilib.

 Maliyyə sabitliyi məsələlərindən 

danışan E.Rüstəmov deyib ki, 
ölkədə maliyyə sektoru üzrə bir sıra 
həssaslıqlar qalsa da, maliyyə sabitli-
yi qorunur və kredit aktivliyinin bərpa 
olunması davam edir. Real sektorda 
iqtisadi aktivliyin resurs təminatında 
maliyyə institutlarının rolunun artırıl-
ması, bütün səviyyələrdə təsərrüfat 
subyektlərinin maliyyə xidmətlərinə 
çıxış imkanlarının yaxşılaşdırılması 
istiqamətində işlər aktivləşdirilir.

Sonra ASK-nın, ABA-nın, Kiçik 
və Orta Biznesin İnkişafı Agentliyinin 
(KOBİA), kommersiya banklarının 
rəhbərləri, sahibkarlar çıxış edərək 
bildiriblər ki, sahibkarlarla maliyyə-
bank sektoru arasında bu cür 
tədbirlər yüksək əhəmiyyət daşıyır, bu 
sahədə davamlı aktiv dialoq sahib-
karlıq subyektlərinin maliyyə-bank 
xidmətlərinə çıxışının yaxşılaşmasına 
şərait yaratmaqla bütövlükdə isteh-
sal və xidmət sahələrinin inkişafına, 
xüsusilə də qeyri-neft sektorunda iqti-
sadi artımın daha da sürətlənməsinə 
töhfə verəcək.

Görüşdə daha sonra sahibkar-

larla maliyyə institutları arasında 
əməkdaşlığın perspektivləri, val-
yuta tənzimi, qiymətli kağızlar və 
səhm bazarı, maliyyə əlçatanlığı və 
mikromaliyyə institutlarının inkişafı, 
nağdsız hesablaşmaların inkişafı, 
problemli kreditlərin restrukturiza-
siyası məsələləri barədə çıxışlar 
dinlənilib, sahibkarlar və banklar üçün 
aktual problemlər ətrafında geniş 
müzakirələr aparılıb. Həmçinin ölkədə 
kapital bazarlarına sağlam iştirakçıla-
rın cəlb edilməsi üçün stimullaşdırıcı 
tədbirlərin görülməsinin vacibliyi önə 
çəkilib. Bütövlükdə, real sektor-
la maliyyə-bank sahəsinin uğurlu 
əməkdaşlığı üçün cəmiyyətdə maliyyə 
maarifləndirilməsi işinin bundan 
sonra daha da intensivləşdirilməsinin 
yüksək əhəmiyyəti qeyd olunub.

E.Rüstəmov müzakirələrin 
nəticələrini ümumiləşdirərək gö-
rüşün çox faydalı olduğunu deyib. 
Diqqətə çatdırıb ki, burada qaldı-
rılan məsələlər və səsləndirilən 
təkliflər hərtərəfli öyrəniləcək, həmin 
istiqamətlər üzrə birgə iş aparılacaq. 

Taktiki xarakter daşıyan məsələlərin 
həlli üzrə operativ tədbirlər görüləcək, 
strateji xarakter daşıyan və həlli qa-
nunvericilik bazasının təkmilləşməsini 
və hökumətin qərarını tələb 
edən məsələlər üzrə isə Nazirlər 
Kabinetinə müvafiq təkliflər veriləcək. 
Eyni zamanda, qeyd olunub ki, bu cür 
görüşlər institutlaşacaq və müntəzəm 
surətdə keçiriləcək.

Görüşdə vurğulanıb ki, 
dövlətimizin başçısının irəli sürdüyü 
inkişaf strategiyasına uyğun olaraq 
bu il və qarşıdakı ortamüddətli dövr 
ölkədə yeni iqtisadi inkişaf modelinə 
keçid makroiqtisadi və maliyyə 
sabitliyin dayanıqlılığının qorunması, 
maliyyə-bank sisteminin real sekto-
run inkişafında rolunun artırılması 
baxımdan mühüm strateji horizont 
hesab olunur. Əminliklə bildirilib ki, 
Prezident İlham Əliyevin rəhbərliyi 
ilə həyata keçirilən yeni nəsil islahat-
lar cəmiyyətin bütün təbəqələrinin 
iqtisadi inkişafdan, güclü və dayanıqlı 
maliyyə sistemindən faydalanmaq 
imkanlarını artıracaq.

Mərkəzi Bankda 
Azərbaycan Respublikası 
Sahibkarlar (İşəgötürənlər) 
Təşkilatları Milli Konfederasi-
yası (ASK), Azərbaycan Bank-
lar Assosiasiyasının (ABA) 
nümayəndələri və sahibkarlar-
la görüş keçirilib. 

AZƏRBAYCAN  RESPUBLİKASI 
NAZİRLƏR  KABİNETİNİN QƏRARI

№ 5        Bakı şəhəri, 10 yanvar 2020-ci il

“İcbari tibbi sığorta üzrə Xidmətlər 
Zərfi”nin  təsdiq edilməsi haqqında

“Tibbi sığorta haqqında” Azərbaycan Res-
publikasının Qanununda dəyişiklik edilməsi 
barədə” Azərbaycan Respublikasının 2019-
cu il 3 dekabr tarixli 1718-VQD nömrəli 
Qanununun tətbiqi və “Tibbi sığorta haqqın-
da” Azərbaycan Respublikasının Qanunun-
da dəyişiklik edilməsi barədə” Azərbaycan 
Respublikasının 2018-ci il 28 dekabr tarixli 
1441-VQD nömrəli Qanununun tətbiqi və 
“Tibbi sığorta haqqında” Azərbaycan Res-
publikası Qanununun tətbiq edilməsi barədə” 
Azərbaycan Respublikası Prezidentinin 1999-

cu il 30 dekabr tarixli 241 nömrəli Fərmanının 
ləğv edilməsi haqqında” Azərbaycan Res-
publikası Prezidentinin 2019-cu il 31 yanvar 
tarixli 502 nömrəli Fərmanında dəyişiklik 
edilməsi barədə” Azərbaycan Respublikası 
Prezidentinin 2019-cu il 24 dekabr tarixli 898 
nömrəli Fərmanının 2.1-ci bəndinin icrasını 
təmin etmək məqsədilə Azərbaycan Respub-
likasının Nazirlər Kabineti qərara alır:

“İcbari tibbi sığorta üzrə Xidmətlər Zərfi” 
təsdiq edilsin (əlavə olunur).     

  Əli ƏSƏDOV  
Azərbaycan Respublikasının  

Baş Naziri

AZƏRBAYCAN  RESPUBLİKASI 
NAZİRLƏR  KABİNETİNİN QƏRARI

№ 3        Bakı şəhəri, 10 yanvar 2020-ci il

“Ərazi Tikinti-Planlaşdırma Mərkəzinin 
göstərdiyi xidmətlərə görə ödənilən 
xidmət haqqı məbləğləri”nin təsdiq 
edilməsi haqqında

“Azərbaycan Respublikası Dövlət 
Şəhərsalma və Arxitektura Komitəsinin 
fəaliyyətinin təkmilləşdirilməsi ilə bağlı bəzi 
məsələlər haqqında” Azərbaycan Respublika-
sı Prezidentinin 2019-cu il 19 mart tarixli 597 
nömrəli Fərmanının 7.3-cü bəndinin icrasını 
təmin etmək məqsədilə Azərbaycan Respub-
likasının Nazirlər Kabineti qərara alır:

1. “Ərazi Tikinti-Planlaşdırma Mərkəzinin 

göstərdiyi xidmətlərə görə ödənilən xidmət 
haqqı məbləğləri” təsdiq edilsin (əlavə 
 olunur).

2. Bu Qərarda dəyişiklik Azərbaycan Res-
publikası Prezidentinin 2002-ci il 24 avqust 
tarixli 772 nömrəli Fərmanı ilə təsdiq edilmiş 
“İcra hakimiyyəti orqanlarının normativ hüqu-
qi aktlarının hazırlanması və qəbul edilməsi 
qaydası haqqında Əsasnamə”nin 2.6-1-ci 
bəndinə uyğun edilə bilər.

Əli ƏSƏDOV  
Azərbaycan Respublikasının  

Baş Naziri

Qeyd: Qərara edilmiş əlavələrin tam mətni ilə  www.cabmin.gov.
az və www.xalqqazeti.com  saytlarında tanış  ola bilərsiniz.

Sosial müdafiə sistemi 
elektronlaşdırılır

Bu günədək artıq portalın 
aktiv istifadəçi sayı 150 minə 
çatıb. Portala baxış sayının isə 
1 milyon 500 mini ötdüyü bildi-
rilir.  Qeyd edək ki, ölkəmizdə 
ilk proaktiv xidmət kimi 2019-cu 
ilin əvvəlindən pensiyaların 
avtomatlaşdırılmış qaydada 
təyinatı mexanizminə keçilib. 
On beşə yaxın sosial müavinət 
və təqaüd növü üzrə də 
“e-təyinat” sistemləri hazırla-
naraq istifadəyə verilib, habelə 
15-dək “e-arayış” xidməti işə 
salınıb. Gələn il də bir sıra 
yeni “e-təyinat” sistemləri və 
“e-arayış” xidmətləri istifadəyə 
veriləcək. Yaxın vaxtlarda 
DOST mərkəzlərindəki 132 
xidmətin 91-nin elektronlaş-
dırılması nəzərdə tutulur. 
Bu işlər yekunlaşandan 
sonra “e-sistem”lər hər bir 
vətəndaş üçün fərdi sosial 
proqram formalaşdıracaq. 
Orada vətəndaşın məşğulluq, 
sosial təminat və s. imkanla-
rı müəyyən edilərək onlara 
təkliflər göndəriləcək. Nazirliyin 
müxtəlif sahələr üzrə yarat-
dığı elektron sistemlərin bir 
məqsədi də budur ki,  nəticədə 
hər bir vətəndaşın fərdi sosial  
proqramı yaradılsın.  

Əmək və Əhalinin Sosial 
Müdafiəsi Nazirliyi tərəfindən 
2019-cu ildə 21 sosial təminat 
növü üzrə elektron təyinat 
sistemi qurularaq işə salınıb. 
Belə ki, ötən ilin əvvəlindən 
yaşa və əlilliyə görə pensiya 
növlərinin təyinatı avtomat-
laşdırılmaqla, il ərzində daha 
19 müavinət – təqaüd növü 
üzrə “e-təyinat” sistemləri də 
fəaliyyətə başlayıb. Onların 
sırasına uşağın doğulması-
na görə birdəfəlik müavinət, 
əlilliyə, yaşa görə və sağlamlıq 
imkanları məhdud uşağa, şəhid 
ailəsi üzvlərinə, şəhidlərin, 

müharibə əlillərinin, 20 Yanvar 
əlillərinin, müddətli həqiqi hərbi 
xidmət qulluqçularının uşaq-
larına aylıq müavinət, şəhid 
ailələrinə, həmçinin fəxri adlara 
görə Prezidentin aylıq təqaüdü  
və s. kimi müavinət və təqaüd 
növləri daxildir. Ötən il 15 
mindən çox şəxsə  elektron 
qaydada pensiya, son aylarda 
fəaliyyətə başlayan “e-təyinat” 
sistemləri vasitəsilə isə artıq 20 
mindən çox şəxsə müavinət – 
təqaüd təyin edilib.

Ümumilikdə, 2019-cu ildə 
qurulan elektron sistemlər il 
ərzində sosial təminat növləri 
üzrə 200 minədək təyinatın 
elektron qaydada həyata 
keçirilməsinə imkan verir. 
Nazirlik tərəfindən 2019-cu 
ildə 21 sosial təminat növü 
üzrə təyinatın elektronlaşdı-
rılması təmin edilib. Bunlar 
yaşa görə əmək pensiyası; 
əlilliyə görə əmək pensiyası; 
uşağın doğulmasına görə 
birdəfəlik müavinət; sağlamlıq 
imkanları məhdud uşağa aylıq 
müavinət; sağlamlıq imkanları 
məhdud 18 yaşadək uşağa 
qulluğa görə Prezidentin   aylıq 
təqaüdü; əlilliyə görə aylıq 
müavinət; müharibə əlillərinə 
Prezidentin aylıq təqaüdü; 20 
Yanvar əlillərinə Prezidentin 
aylıq təqaüdü;  I dərəcə əlilliyə 
görə müavinət hüququ olanlara 
Prezidentin aylıq təqaüdü;  I 
dərəcə əlilliyə görə pensiya hü-
ququ olan şəxslərə Prezidentin 
aylıq təqaüdü; bir yaşınadək 
uşağı olan aztəminatlı ailələrə 
(ünvanlı sosial yardımı almaq 
hüququ olan) aylıq müavinət; 
müharibə əlillərinin uşaqları-
na aylıq müavinət; 20 Yanvar 
əlillərinin uşaqlarına aylıq 
müavinət; Çernobıl qəzası ilə 
əlaqədar I və II dərəcə əlilliyi 
müəyyən edilmiş şəxslərin 
uşaqlarına aylıq müavinət; 

fəxri adlara görə Prezidentin 
aylıq təqaüdü; Prezidentin 
fərdi təqaüdü; şəhidin uşaq-
larına aylıq müavinət; şəhid 
ailəsi üzvlərinə aylıq müavinət; 
müddətli həqiqi hərbi xidmət 
qulluqçularının uşaqlarına aylıq 
müavinət; şəhid ailəsi üçün 
Prezidentin təqaüdü; yaşa görə 
müavinətdir.

Bu sosial təminat növlərinin 
elektronlaşdırılması il ərzində 
pensiya, müavinət və təqaüdlər  
üzrə 200 minədək təyinatın  
elektron şəkildə, proaktiv qay-
dada, yəni vətəndaşların hər 
hansı bir ünvana getmələrinə 
və sənəd təqdim etmələrinə 
ehtiyac olmadan həyata 
keçirilməsinə imkan verir.

Prezident İlham Əliyevin 
16 dekabr 2019-cu il tarixdə 
təsdiqlədiyi yeni qanunlar 
əhalinin sosial müdafiəsinin  
gücləndirilməsinə xidmət 
etməklə, eyni zamanda, 
sosial təminat sisteminin 
təkmilləşdirilməsində növbəti 
addım oldu. Əgər bu ilin 
əvvəlinədək qadınlar (yaşa 
görə pensiya hüququ olmadıq-
da) yaşa görə müavinət hüqu-
qunu 62 yaşda, kişilər (yaşa 
görə pensiya hüququ olmadıq-
da) isə 67 yaşda  qazanırdısa, 
bu ilin əvvəlindən bu yaş həddi 
pensiya hüququ yaranan yaş 
həddi ilə eyniləşdirilir.  

Beləliklə, 2020-ci il yanva-
rın 1-dən qüvvəyə minən yeni 
qanunla hazırda yaş həddi 61 il 
6 ay olan qadınlar və yaş həddi 
64 il 6 ay olan kişilər (yaşa 
görə pensiya hüquqları olma-
dıqda) bu ayın 1-dən yaşa görə 
müavinət hüququ qazanıblar.

Yaşa görə müavinətin 
təyinatı ötən il elektronlaş-
dırılıb. Bu müavinətin təyin 
edilməsi üçün hər hansı quru-
ma müraciət etməyə və sənəd 

təqdim olunmasına ehtiyac 
yoxdur. Vətəndaşa elektron 
təyinat və müavinətin hansı 
bankdan alınması barədə bil-
diriş SMS vasitəsilə göndərilir. 
SMS göndərilməsi üçün adına 
nömrə yoxdursa, vətəndaş 
məlumatı nazirliyin 142 – Çağrı 
mərkəzindən və ya nazirlik 
yanında Dövlət Sosial Müdafiə 
Fondunun yerli şöbəsindən alır.

Yeni qanunvericiliyə görə, 
beş və daha çox uşaq doğub 
onları səkkiz yaşınadək tərbiyə 
etmiş  qadınların yaşa görə 
müavinət hüququ qazanmaq 
üçün yaş həddi hər uşağa 
görə 1 il azaldılır. Misal üçün, 
beş uşaq doğub onları səkkiz 
yaşınadək tərbiyə etmiş  qadı-
nın yaşı indi  56 yaş yarımdırsa 
və pensiya hüququ yoxdursa, 
ona yaşa görə müavinət təyin 
edilir. Uşaqların sayı 6 olduq-
da bu yaş göstəricisi 55 yaş 
yarım, 7 olduqda 54 yaş yarım 
həddinə enir.  Sağlamlıq im-
kanları məhdud uşağını səkkiz 
yaşınadək tərbiyə etmiş ana-
ların da yaşa görə müavinət 
hüququ qazanmaq üçün yaş 
həddi 5 il azaldılır.

Eləcə də ana vəfat etdiyinə 
və ya ana ilə nikaha xitam 
verildiyinə, yaxud ana vali-
deynlik hüququndan məhrum 
edildiyinə görə 5 və daha çox 
uşağı növbəti nikah bağla-
madan, təkbaşına səkkiz 
yaşınadək böyüdən ataların, 
habelə 5 və daha çox uşağı 
övladlığa götürüb təkbaşına 
səkkiz yaşınadək böyüdən 
ataların, həmçinin 5 və daha 
çox uşağı səkkiz yaşınadək 
böyüdən qəyyum kişilərin 
yaş həddi 5 il azaldılmaqla 
müavinət hüququ yaranır.

Bu günlərdə “Dövlət 
orqanlarının internet informa-
siya ehtiyatlarının yaradılma-
sına və idarə edilməsinə dair 
Tələblər”in təsdiq edilməsi 
haqqında” Nazirlər Kabinetinin 
2012-ci il 4 sentyabr tarixli 189 

nömrəli qərarında dəyişiklik 
edilməsi barədə” qərar qəbul 
edilib. Qərarla “Dövlət orqan-
larının internet informasiya 
ehtiyatlarının yaradılması-
na və idarə edilməsinə dair 
tələblər”ə Əmək və Əhalinin 
Sosial Müdafiəsi Nazirliyinin 
təklifinə əsasən “İnternet 
informasiya ehtiyatlarının 
əlilliyi olan şəxslər üçün 
müyəssərliyinə dair tələblər” 
əlavə edilib. Həmin hissədə 
bildirilir ki, əlilliyi olan şəxslərin 
informasiya ehtiyatlarından 
səmərəli şəkildə faydalan-
ması və istifadəsi məqsədilə 
internet informasiya ehtiyatının 
müyəssərliyi “WCAG (Web 
Content Accessibility Guide-
line) 2.1” (Veb məzmunun 
müyəssərliyinə dair təlimat) 
beynəlxalq standartına uyğun 
təmin edilməlidir. İnternet infor-
masiya ehtiyatının müyəssərliyi 
aşağıdakı tələblərə uyğun 
olmalıdır:  mətn olmayan kon-
tent üçün mətn alternativləri, 
audio və videokontentlər üçün 
transkript, altyazılar, böyük 
şriftlərdən istifadə, şrift seçimi 
imkanları, rənglərin idarə olun-
ması, simvollararası məsafə 
təmin edilməlidir; zamanın 
tənzimlənməsi funksiyasının 
yaradılması, kontenti oxu-
maq və istifadə etmək üçün 
istifadəçilərə kifayət qədər vax-
tın təmin edilməsi, proseslərin 
klaviaturadan idarə olunması 
mümkünlüyü, animasiyalı 
şəkillərin deaktiv edilməsi 
funksiyasının icra olunması, 
kontentin aydın və ardıcıl 
olması təmin edilməlidir; oxu-
naqlı və başa düşülən dildən 
(üslubdan) istifadə olunmalıdır;  
kontentin cari və sonradan 
yaradılan müxtəlif istifadəçi 
veb-brauzerlər və yardımçı tex-
nologiyalar ilə tam uyğunluğu 
təmin edilməlidir.

Zərifə BƏŞİRQIZI, 
 “Xalq qəzeti”

Dövlət başçısının apardığı islahatlar və həyata keçirilən proqramlara uyğun 
olaraq ölkədə sosial müdafiə tədbirləri ildən- ilə geniş vüsət alır. Prezident İlham 
Əliyevin tapşırıqlarına uyğun olaraq reallaşdırılan tədbirlər çərçivəsində Əmək və 
Əhalinin Sosial Müdafiəsi Nazirliyi tərəfindən əhaliyə xidmətlərin elektron texnolo-
giyalar üzərində qurulması sahəsində müvafiq addımlar atılıb. Dövlət başçısının 5 
sentyabr 2018-ci il tarixli fərmanına əsasən ölkəmizdə ilk dəfə olaraq əhalinin sosial 
reyestri kimi,  “e-sosial” portalı istifadəyə verilib. Portal vətəndaşlara onlar barədə 
toplanmış sosial məlumatlara çıxış və yaranmış hüquqları müqabilində məşğulluq 
xidmətlərindən,  sosial təminat növlərindən və s. çevik rejimdə yararlanmaq, eyni 
zamanda, yaranan sosial-əmək hüquqlarının təminatı prosesinə daimi nəzarət 
etmək imkanı qazandırıb.

 Parlament seçkilərində 
mübarizə yeni mərhələyə 

qədəm qoyur

Seçki Məcəlləsinin 
58.1, 94.3.1-ci maddələrinə 
əsasən, namizəd və ya onun 
səlahiyyətli nümayəndəsi, 
siyasi partiyanın, siyasi par-
tiyalar blokunun səlahiyyətli 
nümayəndəsi səsvermə 
gününə ən çoxu 50 və ən azı 
30 gün qalmış saat 18:00-
dək namizədin qeydə alın-
ması üçün zəruri olan seçki 
sənədlərini DSK-ya təqdim 
etməlidir. Bu müddət 2019-cu 
il dekabrın 21-dən 2020-ci 
il 10 yanvar saat 18:00-dək 
olan dövrü əhatə edib.

Hazırda dairə seçki 
komissiyaları iddiaçılar 
tərəfindən təqdim olun-
muş sənədlərin, toplanmış 
imzaların yoxlanılması 
prosesi ilə məşğuldur. Qeyd 
edək ki, əvvəlki seçkilərdən 
fərqli olaraq builki parla-
ment seçkilərinə qatılan 
siyasi partiyaların sayı 24-ə 
çatıb. Hələlik 934 nəfərin 
deputatlığa namizədliyinin 
qeydə alınması (bu, hələ 
son hədd deyil. Çünki dairə 
seçki komissiyalarına təqdim 
olunmuş imza vərəqələrinin 
yoxlanılması prosesi da-
vam edir) mübarizənin 
gərginliyindən xəbər verir. 
Onlardan 267 nəfəri siyasi 
partiyanın üzvləridir. 

Siyasi mövqeyindən 
asılı olmayaraq, parlament 
seçkilərində iştirak etmək 
üçün  hər bir vətəndaşa 
əlverişli şərait yaradılıb. Bunu 
2 min 431 şəxsin müraciət 
etməsi də təsdiqləyir. 
Bu fakt ölkəmizdə insan 
hüquq və azadlıqlarının 
müdafiəsinin daim dövlətin 
diqqət mərkəzində olmasının 
göstəricisidir. Axı, seçmək və 
seçilmək hər bir vətəndaşın 
konstitusion hüququdur.  Heç 
şübhəsiz ki, müasir dünya-
da insan və vətəndaşın ən 
mühüm konstitusion hüquq-
larından biri kimi məhz seçki 
hüququ qəbul edilir. 

Azərbaycan Respubli-
kası Konstitusiyasının 56-cı 
maddəsində təsbit olunmuş 
həmin normaya əsasən, 
Azərbaycan Respublika-

sı vətəndaşlarının dövlət 
orqanlarına seçmək və 
seçilmək, habelə referen-
dumda iştirak etmək hüququ 
var. Bu hüquqların yüksək 
səviyyədə təmin olunması 
və onun daha sivil reallaşma 
vasitələrindən olan seçkilərin 
azad, ədalətli və şəffaf 
keçirilməsi bir sıra amillərlə, 
o cümlədən ölkədə ictimai-
siyasi sabitliyin, seçkilər 
sahəsində fəaliyyət göstərən 
peşəkar kadr potensialının 
mövcudluğu, maddi-texniki 
təchizatın yüksək səviyyədə 
təmin olunması, mükəmməl 
qanunvericilik bazasının və 
icra mexanizmlərinin yaradıl-
ması ilə bağlıdır. Bu baxım-
dan,  ölkəmizdə son illər 
ərzində mühüm uğurlar  əldə 
edilib. Faktlar da təsdiqləyir 
ki,  seçki sistemi beynəlxalq 
tələblərə tam uyğunlaşdırılıb. 
Vətəndaşların seçki hüqu-
qunun təmin olunması və 
ümumiyyətlə, insan hüquq 
və azadlıqlarının qorunması 
sahəsində çoxsaylı dövlət 
proqramlarının uğurla həyata 
keçirilməsi ölkəmizin mövqe-
yini daha da möhkəmləndirib.

Seçkilərin azad və 
ədalətli, şəffaf keçirilməsi 
üçün  bütün imkan-
lardan istifadə olunur.  
 Xeyli müddətdir ki, ölkə 
rəhbərliyinin göstərişi ilə 

MSK da daxil olmaqla, 
 respublikadakı 125 dairə 
seçki komissiyasının hamısı 
üçün iş şəraitinin yaxşılaşdı-
rılması ilə bağlı lazımi addım-
lar atılıb. Hər bir dairə seçki 
komissiyası üçün  yüksək 
standartlara cavab verən 
yeni inzibati binalar tikilib 
istifadəyə verilib. 

Seçkilərin yüksək 

səviyyədə hazırlanıb 
keçirilməsi üçün dairə 
seçki komissiyalarının 
maddi-texniki bazası daha 
da təkmilləşdirilib, qanun-
vericilik bazası yetərincə 
zənginləşdirilib. Bu proses 
məntəqə seçki komissiya-
larında da ardıcıl şəkildə 
aparılıb. Onların ixtiyarına 
xeyli sayda yeni inşa olun-
muş, müasir tələblərə cavab 
verən binalar verilib ki, bu da 
seçkilərin yüksək səviyyədə 
keçirilməsi üçün zəruri  
məqamlardandır. 

Azərbaycanda seçkilər və 
referendumlar ölkə Kons-
titusiyası, nüfuzlu beynəl-
xalq təşkilatların tövsiyəsi 
əsasında, onlarla səmərəli 
əməkdaşlıq şəraitində işlənib 
hazırlanmış və beynəlxalq 
standartların tətbiqinə tam 
imkan verən Seçki Məcəlləsi, 
eləcə də Mərkəzi Seçki 
Komissiyası tərəfindən qəbul 
edilən çoxsaylı təlimat, izah 
və qaydalar əsasında təşkil 
edilir və keçirilir. Bütün bunlar 
bu il fevralın 9-na təyin edil-
miş parlament seçkilərinin  
də şəffaf, azad və ədalətli 
keçiriləcəyinə hüquqi baza 
yaradıb. Ölkəmiz  daha bir 
demokratik seçki nümunəsi 
nümayiş etdirməyə hazırdır. 

Əliqismət BƏDƏLOV, 
“Xalq qəzeti”

Bu il fevralın 9-na təyin edilmiş parlament 
seçkiləri yaxınlaşdıqca,  deputat mandatı uğrunda 
mübarizə daha da gərginləşir. Bunu iddiaçıların 
getdikcə artan  sayı da təsdiqləyir. Artıq mübarizə 
yeni mərhələyə qədəm qoyub.  Çünki parlament 
seçkiləri ilə əlaqədar deputatlığa namizədin qeydə 
alınması üçün zəruri olan seçki sənədlərinin dairə 
seçki komissiyasına (DSK) təqdim edilməsi müddəti  
başa çatdı.  

